
ASO FARAILE, 29 APERILA 2022 
 

  Na nofoia e le Fofoga Fetalai le Nofoa i le itula e 9:30 i le taeao. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga a 

le Fono Aoao Faitulafono. 

  E i ai le talitonuga a fatifatiupu o le tuifafau o Samoa ma lona tia na fafau, 

ona faapea lea, a faatausisila i le atu sasae, ona faaifo lea o le siutauloa i 

gagaifo ae mata’u i le tapuloa, leaga e fai o le popo’e i le faga o tapuia, ae le 

soona sii foi se ologa i le vao ua aliitia.  

  Ou te faaetefimalie ma sula i le laofie suaga o le tai punefu, e faigata ia te 

au le malae ma le maota lenei. Ona ou faatulou lea ma ou faatalofa atu i lenei 

taeao i le afio o lau Afioga i le Tamaitai Palemia o le Taitai o le Malo, lau 

Afioga i le Sui Palemia ma le saofaiga a Minisita o le Kapeneta, afifio foi 

Afioga i Minisita Lagolago. 

  Susu le Taitai o le Itu Agai faapea le Sui Taitai ma le mamalu o sui usufono 

o le Palemene.  

  E faatalofa atu foi i le susuga i le Loia Sili ma lona auvaa faapea afioga i 

Ofisa Sili o Pulega ma sui o Matagaluega ua tatou mafuta i lenei taeao. 

  Le tapuaiga a Samoa, e le faagaloina foi le tapuaiga a Lana Afioga Mamalu 

i Le Ao o le Malo ma Lana Masiofo, le Sui Tofia ma lona faletua, le paia 

maualuga i itutino fefaatauagai o le faigamalo. 

  Le tapuaiga a Samoa aua Aiga ma latou Tama, o Tama ma o latou Aiga, le 

usoga a Tumua ma Pule, Ituau ma Alataua, Aiga i le Tai ma le Vaa o Fonoti.  

  E ofo alofa atu ma faatalofa atu foi i le tapuaiga a le Motusa i le afio o le 

Kovana ma le Lutena Kovana, le Peresetene ma le Maota maualuga, le 

Fofoga Fetalai ma le Maota o Sui, le Faamasino Sili ma le Faamasinoga. O 

paia aua Sua ma le Vaifanua, Fofo ma Aitulagi, Saole ma Saleaaumua ma le 

Launiu na Saelua, le Laau na Amotasi ma Faatuiolemotu, le Faleula Tauaitu 

ma le Faleula Tautagata, ma upu i le Manuatele.  

  Ae faamatua le tuu i le Aiga Sa Levi, auauna faauuina a le Atua o lo o latou 

tauasu le ipuvai o le ola i so o se fatafaitaulaga i totonu o le atunuu, aemaise 

o so o se Samoa o maimoa ma faafofoga mai i so o se tafa o lenei lalolagi, o 

lea ua atoa usu le naaloa ina ua gase pule ae ola toa i le alofa ma le agalelei 

faaaliali o lo tatou Atua ua mafai ai ona tatou fesilafai i lenei taeao 

matagofie.  

  Foi pea ia le viiga i le Atua ina ua ia tatala lenei aso fou o faamanuiaga mo 

lo tatou valaauina. O le mea lea, ou te ofo alofa atu ai ma faatalofa atu i lenei 

foi taeao fou, malo le soifua manuia, malo le lagi e mama. Le alofaiva o le 

tatou Maota i lenei taeao, ia sagai ane ai o le tai. Ia manuia tele le usugafono 

a le Palemene. 

  Samoa ma lau tapuaiga, e manuia le alofaiva o lau Palemene, ona o lau 

tatalo ma lau tapuaiga. Tapuai maia ma le manuia. 

 

 

ISI FAASILASILAGA A LE FOFOGA FETALAI 
 

  FOFOGA FETALAI:  Mo le silafia e le Palemene, ua ou taulimaina nei 

se faitioga tusitusia, o le upu lava lea o lo o i totonu o le tatou Tulafono 

Tumau, e aafia ai se mataupu tau tulaga aloaia ma amio taualoa, e pei ona 

aiaia i Tulafono Tumau 178(1). O lea faitioga tusitusia, e tauala mai se tasi 

o sui usufono o lenei Maota e faasaga i nisi o sui usufono o le Palemene. 

  E tusa ai ma aiaiga o le Tulafono Tumau 180(1), ua maea ona tuuina atu e 

lē e ana lenei mataupu ata po o kopi o lenei faitioga tusitusia i sui usufono e 

faasaga i ai, mo le silafia manino o lenei mataupu. 

  I le usitaia o aiaiga o Tulafono Tumau 180(2), ua ou lipotiina mai ai ma 

faailoaina atu mo le silafia e le Maota, ina ua maea ona uluai faailoa atu e le 

e ana le faitioga tusitusia i sui usufono o lo o faasaga i ai lenei mataupu. 

  E tusa ai ma tulaga aloaia o tofiga faa-sui usufono mamalu o le Maota, o le 

a le mafai ona ou faailoaina atu i lenei taeao suafa o sui usufono o aafia i 

lenei mataupu, ona e tatau ona faamalieina le Tulafono Tumau 178(2), i le 

maea iloiloina ai lea e le Fofoga Fetalai le uiga o le faitioga, pe ua aafia ai 

tulaga aloaia o le Palemene i le mataupu ua tuuina mai. 

  O lea ou te poloaiina ai sui usufono mamalu o lo o faasaga i ai lenei faitioga, 

ina ia tuuina mai tali tusitusia i le faitioga ua taulimaina, ia le silia le itula e 

4 i le afiafi o le aso Gafua, 2 o Me 2022 mo le iloiloga a le Fofoga Fetalai. 

O le aso Lua, 3 o Me 2022, o le a faasilasila aloaia ai i luma o lenei Palemene 

le faaiuga a le Fofoga Fetalai pe ua aafia ai tulaga aloaia o le Palemene i 

lenei mataupu. 

  Ou te faasilasila atu foi i le paia o le Palemene, o le a le mafai ona talanoaina 

pe faaali i ai se finagalo o se sui usufono ona se i maea ona faamalieina 

manaoga faaletulafono, Tulafono Tumau 178(2). A faapea ua i ai se fesiligia 

o tulaga aloaia e tusa ai o le mataupu ua tuuina mai, e ao lava ona faamalieina 

ma faatino manaoga faaletulafono o Tulafono Tumau a le Maota 181 faapea 

foi Tulafono Tumau 177. 

  O le faasilasilaga lea i le agaga faaaloalo mo le silafia e le Maota.  

TUUINA ATU O PEPA 
 

  Na tolaulauina e le Failautusi i le Fono Aoao le faasologa o Pepa e tusa 

ai ma T.T.49(2). 

1. P.P.2021/2022, Nu.58, Lipoti Faaletausaga a le Pulega o Malae 

Vaalele a Samoa mo le Tausaga Faaletupe 2020/2021; 

2. P.P.2021/2022 Nu.59, Lipoti Faaletausaga a le Pulega o Tinei Mu 

ma Faalavelave Tutupu Faafuasei a Samoa mo le Tausaga Faaletupe 

2020/2021; 

3. P.P.2021/2022 Nu.60, Lipoti Faaletausaga a le Ofisa o le Komisi o 

Faiga Palota mo le Tausaga Faaletupe 2020/2021; 

4. P.P.2021/2022 Nu.61, Lipoti mo Faiga Palota Laiti 2021 a le Ofisa 

o le Komisi o Faiga Palota; 

5. P.P.2021/2022 Nu.62, Lipoti Faaletausaga a le Faalapotopotoga 

Inisiua Tau Soifua a Samoa 2020/2021. 

 

  Ma le faaaloalo lau Afioga. 

 

 

TULAFONO TAU FAAOFI O TEUTEUGA O LE TULAFONO O 

SOOTAGA VA LELEI O LEIPA MA GALUEGA 2022 

– faitauga faalua 

 

  FOFOGA FETALAI:  Mo le silafia e le Maota, o le Tulafono Tau Faaofi 

lenei sa faatinoina lona faitauga muamua i le Aso Lua, 26 o Aperila 2022. 

  Ou te tapa ma le faaaloalo lau Afioga i le Minisita o le Matagaluega o 

Pisinisi, Alamanuia ma Leipa, Honorable Leatinuu Wayne Sooialo. 

 

  Tofa Hon LEATINUU WAYNE SOOIALO (Minisita mo Pisinisi, 

Alamanuia ma Leipa):  Ia, e muamua foi ona avatu le faafetai tele i lenei 

taeao ua maua le avanoa matagofie e mafai ai foi ona avatu se tulaga e uiga 

i le Tulafono ua taatia i le Maota Fono. 

  E faatalofa atu foi i lau Afioga i le Fofoga Fetalai, afio foi le Afioga i le 

Tamaitai Palemia, aemaise foi le Sui Palemia ma le mamalu o le Kapeneta, 

e faapena foi Minisita Lagolago. 

  E faafeiloai atu foi i le Afioga Tuilaepa o le Afioga i le Taitai o le Itu Agai, 

aemaise foi le Sui Taitai ma le mamalu foi o Afioga i sui usufono. 

  Lau Afioga i le Fofoga Fetalai, ou te tulai e faatu le lafo,   Ina ia faitauina 

nei le Tulafono Tau Faaofi o Teuteuga o le Tulafono o Sootaga Va Lelei o 

Leipa ma Galuega 2022 i lona faitauga faalua.  

  Lau Afioga i le Fofoga Fetalai, ma ou te fia tautala faamalamalama foi i ai. 

 

  Faaluaina e le Minisita mo Faatoaga ma Faiga Faiva. 

  FOFOGA FETALAI:  Ia, lau Afioga i le Minisita mo lau saunoaga 

faamalamalama. 

 

  Tofa Hon LEATINUU WAYNE SOOIALO:  Faafetai lava mo le 

avanoa. O lenei Tulafono Tau Faaofi, e pei ona sialfia e le Maota, ua leva 

ona foafoa mai lona aumaiga i totonu o le tatou Tulafono lenei, na amatalia 

mai le tausaga e 2018. 

  O lenei Tulafono Tau Faaofi e limataitaiina ai le faafaigaluegaina o tagata 

i pisinisi ma kamupani, Faalapotopotoga Tumaoti faapea ai ma 

Faalapotopotoga Tumaoti a le Malo. 

  Mo le silafia, sa faatino tulaga masani e pei ona faatalatalanoaina, o e ana 

galuega i pisinisi, kamupani, faalapotopotoga ma faalapotopotoga tumaoti a 

le Malo, faapea ai ma nisi o Matagaluega a le Malo sa manaomia foi so latou 

sao i vaega uma pei ona i ai teuteuga o le Tulafono.  

  E tolu ni vaega tetele na mafua ai teuteuga e pei ona faamaonia e le 

Tulafono o Teuteuga o Tulafono o Sootaga Va Lelei o leipa ma Galuega 

2022. 

  Vaega I: Ina ia faasao ma faamatala i le auala faigofie uiga o upu, taua o le 

Tulafono ia laugatasia ai le silafia e tagata e ona galuega ma tagata 

faigaluega i mataupu e aofia ai tuutuuga ma aiaiga o galuega. 

  II: Faaleleia o fesootaiga e auala atu ai le Tulafono Tau Faaofi o Teuteuga 

o Sootaga Va Lelei o Leipa ma Galuega 2022, ma isi Tulafono e pei o le 

Tulafono o Soligatulafono 2013 ma le Tulafono o Vaa 1998.  

  III: Tausisia pea le va fesootai lelei o le Tulafono Tau Faaofi o Teuteuga o 

Sootaga Va Lelei o Leipa ma Galuega 2022 ma feagaiga a le 

Faalapotopotoga Faava-o-Malo o Leipa po o le ILO ua maea ona sainia ma 

faamaonia e le Malo ma le Palemene o Samoa.  

  O nisi o vaega taua o lo o faamaonia e le Tulafono Tau Faaofi o Teuteuga 

o le Tulafono o Sootaga Va Lelei o Leipa ma Galuega 2022, e aofia ai le 

faaleleia o le siosiomaga faigaluega, faamalosia o le puipuiga o tagata 

faigaluega, e aofia ai le puipuiga mai le aafia i uiga faasoesa, faigaaiga ma 

le taufaamatau i totonu o falefaigaluega, o le harassment including sexual 

harassment in the workplace.  

  Malosiaga ofisa asiasi o le Matagaluega e faamalosia vaega uma o le 

Tulafono e aofia ai le tuuina atu o faasalaga po o penalty notices, e tusa ai 

ma aiaiga ua taua i lalo o le Tulafono Faatonutonu. Aiaiga mo le iloiloina o 

le totogi aupito maualalo po o le minimum wage i le tai 2 tausaga ma toe 

faatalanoaina. A faapea e faamaonia ma pasia lenei Tulafono Tau Faaofi, o 

le isi laasaga o le tapenaina o se faiga faavae mo le iloiloga o le totogi aupito 

maualalo i le tai 2 tausaga ma faatino lea fuafuaga. 

  Toe fetuunaiga o tausaga aupito maualalo po o le minimum age o le 

faafaigaluegaina o fanau ina ia faamuamua ma faataua le auai atu o fanau i 

aoaoga aua se lumanai manuia aemaise le malupuipuia o fanau i totonu o 

falefaigaluega ma ia aua ne i faafaigaluegaina i ni galuega e ono lamatia ai 

lo latou soifua maloloina ma le saogalemu. Ia faamautinoa taualumaga mo 

konekarate faigaluega aemaise le faamutaina e aofia ai laasaga pe a oo ina 

vaea le aufaigaluega ona o se mafuaaga tatau. 

  I lona aotelega lau Afioga i le Fofoga Fetalai, o le agaga o nei Teuteuga, 

ina ia fesootai lelei le Tulafono o le Sootaga Va Lelei o Leipa ma Galuega 

ma isi Tulafono faale-Malo ma ia manino ma laugatasia, malamalama ai 

tagata faigaluega ma latou e ana galuega. 

  Ia, lau Afioga i le Fofoga Fetalai ma le mamalu o le Palemene, mo le silafia, 

a maea ona faamaonia lenei Tulafono Tau Faaofi, ona amata galulue lea o le 

Matagaluega e tapena le Tulafono Faatonutonu e pei ona masani ai ma nisi 

foi o faiga faavae ma taiala, ina ia manino ma maioio tulaga uma ina ia 

tausisia vaega uma o lenei Tulafono, e aofia ai le faatinoina, faalauiloa ma 

faatalanoaga ma le mamalu o le aufaipisinisi aemaise le aufaigaluega. 

  Lau Afioga i le Fofoga Fetalai, ia o le faamatalaga puupuu lea e uiga i lenei 

Tulafono. Faafetai lava mo le avanoa. 

 

  FOFOGA FETALAI:  Faamalo saunoa i lau Afioga i le Minisita. Ua 

faafofoga foi le Maota i lau saunoaga e faamanino ma faamalamalama ai 

faamoemoega ma itu aoga o le Tulafono Tau Faaofi. Malo tapena.  

  Ia, mo le faagasologa o le tatou galuega, ia, o le avanoa lenei mo sui 

usufono mamalu e fia saunoa i le tatou Tulafono Tau Faaofi. Ma le agaga 

faaaloalo. 

  Ia, lau Afioga i le Taitai o le Itu Agai, o tulaga masani lava o le tatou Maota, 

o lau Afioga o lena Itu e faamoemoe foi i ai e faaiuina saunoaga a lena Itu, 

a o lea ua matau atu o lea ua e tulai mai. O lona uiga na o lau Afioga lea o le 

a fai ma sui o lena Itu? 

 

  Susuga Hon TUILAEPA FATIALOFA AUELUA SAILELE 

MALIELEGAOI (Taitai o le Itu Agai):  Lau Afioga i le Fofoga Fetalai, e 

leai se vaega o le tatou Tulafono Tumau o lo o i ai se mea faapena. Mai le 

taimi sa matou Itu Agai ai, o Tofilau lava e muamua lauga. Ae ou te tulai atu 

i lenei taeao e faatalofa atu… 

 

  FOFOGA FETALAI:  Ia, se i fai atu pea se tala a le Nofoa leaga o lea ua 

e faapea mai e le i masani ai le Maota. Ia o le uiga lava lea o le tulaga o le 

Maota tatou te fefaaaloaloai. E manatu tele i le paia o le Maota, aemaise lava 

o lau Afioga i le Taitai o le Itu Agai, ia ma le faasologa o le tatou galuega. 

Po o a lava tatou Tulafono ae faamoemoe i le tatou vafealoaloai ma le vaai 

atu foi a le Nofoa, ina ia mamalu le tatou usugafono. Ia aua e le toe 

nanenanea lava nisi o lena Itu pe a e saunoa muamua nei.  

  Ia, a ua lelei, saunoa lau Afioga i le Taitai o le Itu Agai. 

  Susuga Hon TUILAEPA FATIALOFA AUELUA SAILELE 

MALIELEGAOI:  Malo. O le tulaga lena e fesuisuiai lava. O le uta foi a le 

poto o le fetalai. 

  Ou te tulai atu i le taeao lenei e muamua lava ona ou faatulou ma faafetai 

atu foi, faamalo i lau Afioga i le Fofoga Fetalai i le taitaiina o le tatou 

Fonotaga, aemaise le tatou taulaga siitia i lo tatou Matai Sili i le lagi i lenei 

taeao fou e talosia ai galuega o lenei aso aemaise faatofalaiga foi i sui 

usufono mamalu o le tatou Maota nei. 

  Ou te faatalofa atu foi i le Afioga i le Tamaitai Palemia ma le Kapeneta, 

faapea foi le mamalu o sui usufono o lena Itu o le tatou Maota, faapea foi si 

a matou Vaega o lo o agaia le tatou Malo, tainane le tapuaiga mamalu a lo 

tatou Ao Mamalu o le Malo faapea foi le Sui Tofia. E faapea foi le loaloa o 

le tatou atunuu i ona tulaga faalupelupe aua Aiga ma latou Tama, faapea foi 

faleupolu tofia, tulatoa o aiga aemaise le usoga a Tumua ma Puleono i 

Salafai, ma le mamalu foi i le tapuaiga ma le faanonogamanu a auauna a le 

Atua o lo o tapuaia o tatou faiva. 

  Ou te tulai atu ma le agaga faaaloalo lau Afioga i le Fofoga Fetalai e fai se 

sao a le sui usufono lenei o Lepa i le Tulafono Autu, Toe Teuteuga o le 

Tulafono Autu o Tagata Faigaluega. O lea ou te matauina sa i ai foi teuteuga 

sa fai i le Tulafono lenei i le 2013 i le Nofoaiga talu ai a le Kapeneta, peitai, 

e le i mafai ona maua se avanoa ona o tulaga vevesi foi sa i ai, a o lea ua 

matau atu o lea ua toe teuteu atoa foi, ma o lo o atagia ai tulaga taua. E taua 

le Tulafono, ona e lelei le agaga, o le agaga o le puipuia lea o tatou tagata 

faigaluega i a latou aiatatau, i le saogalemu, aemaise foi ia talafeagai le taui 

o lo o tuuina atu e tusa ma le latou tautua. 

  E le gata la i le aufaigaluega a le Malo, ae faapea foi ma le aufaigaluega o 

i latou o lo o nafa ma le atinae lautele o le atunuu, latou o lo o faia le faiva o 

le atiae o le atunuu e faalagolago i ai le Malo, e le gata i galuega a o tupe 

maua mo le faatinoina o galuega a le Malo i lafoga mai a latou pisinisi. E 

lelei la le agaga lau Afioga i le Fofoga Fetalai. O lea foi ua taoto le 

faamalamalamaga, e taua tele, sa tatou fetufaai ai i le Pre-Sitting a le 

Palemene lenei, o le uluai feiloaiga lea a le Palemene, e faamalamalama ai 

le Tulafono. Ua tele lava la ina malamalama, ae i ai nai vaega faatupu 

manatu e faaaoga i ai le tatou tauaofiaga i le taeao lenei. 

  O lea ua ou faalogo atu ua agai mai le faamaninoga e le Minisita sa i ai ni 

feiloaiga ma latou foi o sui o le aufaipisinisi ma sui o le aufaigaluega, e le 

gata o le aufaigaluega a le Malo, ae faapea foi ma aufaigaluega o 

faalapotopotoga a i latou i tua. E tele mea ia ou te tilotilo atu i le Tulafono e 

matua aafia ai atinae, i mea lava nei o tagata faigaluega. Na o le faafesili; pe 

na aofia uma kamupani faapea foi ma latou o sui o le aufaigaluega, e le gata 

i le Malo i le soalaupulega, aua e taua tele le mea lenei o le soalaupule. O se 

vaega taua i lalo o faasinomaga o faigamalo lelei, ia manino Tulafono tatou 

te faia, Good Governance Principles of Transparency and Accountability 

faapea foi ma consultations ia lava feutanaiga aua a faaletonu tagata 

faigaluega, faaletonu atinae, ua afaina tupe maua a le Malo e faatino ai tatou 

galuega. O vaega taua tele ia, ae fia maua mai ai sina toe faapupulaga a le 

Minisita. Lelei tele lau Tulafono lau Afioga i le Minisita, a o lea foi e toe 

maua atu, e i ai foi le avanoa e faaatoatoa atili ai nisi mea pe a oo atu i o i le 

Komiti o Tulafono.  

  O le manatu faatupu manatu lona lua o lo o aumai i lalo o le Fuaiupu 3 o le 

Tulafono, lea foi sa agai puupuu lava i ai le saunoaga a le Minisita, o lea ua 

faaaofia ai ma seila o lo o galulue i vaa i fafo i a latou konekarate, lea ua 

faaofi i ai, ua tuu i ai i totonu o le Tulafono lenei. Pau lava le mea e faatupu 

popole, ona e i ai galuega o lo o faafoe i lalo o Tulafono a atunuu e resitala 

ai vaa nei, e ono fetotoai la ma le tatou Tulafono, se i toe silasila i ai le 

Minisita e fia maua mai ai se faamalamalamaga.  

  E faatupu manatu le Fuaiupu 4 ma le 5. O le Fuaiupu 4 ma le Fuaiupu 5, e 

agai tonu lava i le tofiga o sui o le fono aoao faatafatolu ma le aveesea o sui 

faamaonia e le Kapeneta. O le vaega o le Tulafono lea ua aveese, ua aveese 

le faamaonia e Le Ao o le Malo o se puipuiga faaopoopo lea sa i ai i tatou 

Tulafono uma lava talu mai ona tutoatasi le tatou atunuu ina ia faamaonia e 

le Malo i luga o le fautuaga a le Kapeneta. Ae o le taua o le faaofi i ai o Le 

Ao o le Malo i le faamaoniga, o le isi lea puipuiga faaopoopo. O le a se mea 

e laaloa ai le vaaiga a le Kapeneta ae ono pue mai e Le Ao o le Malo, ona 

maua foi lea o le avanoa e feiloai ai e pei ona aumai i lalo o le Tulafono 

Faavae. E fetufaai ai i le Fono Faatonu, e ono valaau e Le Ao o le Malo, pe 

valaau foi e le Palemia, ona feiloai ai lea ma le Kapeneta, aumai ai sana 

tuualalo se i toe silasila i ai. A fai lava e tutumau le finagalo o le Kapeneta, 

o le finagalo o le Kapeneta e faavae ai fautuaga e ave i Le Ao o le Malo. A 

o lea la ua matua soloia ese lava le faamaonia lea e Le Ao o le Malo sa i ai i 

Tulafono uma lava talu ai. 

  O le mea e taua ai le tulaga lea lau Afioga, leaga o lea ua ou vaai atu lava, 

ua tele tiute o Le Ao o le Malo lea e sau i lalo o le Faavae, ua le o toe amanaia. 

E tai pei o le valaauina o le tatou Fono Faitulafono lenei, e na o Le Ao o le 

Malo, i luga o Lana faasilasilaga po o le Poloaiga aloaia, e mafai ona i lalo 

o le Faavae, ona valaau le Fono Aoao Faitulafono. O lea la ua sosolo mai le 

tulaga lea, e ese ai le mea sa o tatou vevesi ai i le uluai fono a le Palemene, 

ina ua uma ona fai le faiga palota, o fono masani lava, e valaau le… 

 

  FOFOGA FETALAI:  Lau Afioga i le sui usufono mamalu, lau Afioga i 

le Taitai o le Itu Agai. Ia, ou te avea lenei taimi, e le avea foi ma se itu e seua 

ai le lauga, e pau lava lea, ou te faaeteete foi i le tulaga lea ua oooo i ai le 

saunoaga, ua oooo lava ina aafia ai Le Ao o le Malo, ma nisi mataupu e le o 

tagofia i le taeao lenei.  

  O le mea lea, lau Afioga i le Taitai o le Itu Agai, e i ai le manatu ma le 

fautuaga, agai sao le saunoaga i le Tulafono e pei ona i ai nei, ae le o se lauga 

faalauaitele. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  O mataupu ia e aumai lea e taua ai Le Ao o le Malo, o 

teuteuga ia ua aveese, e tatau la ona oo i ai lau upu. 

 

  FOFOGA FETALAI:  Ia agai sao lava la i le Tulafono lea e talanoaina, 

aua le oo fua i le isi tulaga. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  O lea ou agai i le Tulafono. E tatau ona e silasila i ai i 

le Tulafono, ma o lea ou te faamalamalamaina le mafuaaga, o le popolega 

lea. E leaga e oo foi i a tatou faasalalauga o tatou SOE, o Faalavelave Tutupu 

Faafuasei. O le Poloaiga foi a Le Ao o le Malo, e fai ai mea ia, a o lea ua le 

toe faia. 

 

  FOFOGA FETALAI:  Ia fai mai sau malologa, fai mai sau malologa ae 

se i tulai mai le Minisita o Faatoaga ma Faiga Faiva. 

 

  Susuga Hon Laauli Leuatea Polataivao Fosi (Minisita mo Faatoaga ma 

Faiga Faiva):  E tautala lava ma le ava ma le faaaloalo i lenei taeao fou, e 

alofa atu i lau Afioga i le Fofoga Fetalai i le tausia lava o le mamalu ma le 

maualuga, o lena e i ina i le Nofoa le faatonutonuina. 

  O lea e matau atu i le sui usufono e pei ua agai mai e faatonu lau Afioga i 

le Fofoga Fetalai, e le lelei i la matou faalogo. Tuilaepa, faifaimalu ou faiva 

o lea e tau faatoa le taeao. O le tulai atu lena. O lea e faailoa atu le Tulafono 

Tumau. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  O lea ou te talanoa atu i le Tulafono lea e talanoaina, o 

le Vaega 4 ma le 5 lea ou te talanoa atu… 

 

  FOFOGA FETALAI:  Ia onosai o lea se i maea le saunoaga a le 

faauilavea. 

 

  Susuga Hon Laauli Leuatea Polataivao Fosi:  O lea e tulai atu le Afioga 

i le Fofoga Fetalai… 

 

  Susuga Hon TUILAEPA FATIALOFA AUELUA SAILELE 

MALIELEGAOI:  E leai leaga o lea ou te talanoa atu i le Tulafono, e le 

malamalama le sui usufono lea e tulai mai. 

  FOFOGA FETALAI:  Ia alaala mai i lalo, se i faauma le faauilavea ona 

tuu atu foi lea o le avanoa. Ia saunoa mai lau Afioga i le Minisita. 

 

  Susuga Hon Laauli Leuatea Polataivao Fosi:  Ia malie lou finagalo, e 

to’a atu i ina le Maota. Ia amanaia le saunoaga ma le faatonuga a le Fofoga 

Fetalai. O tatou e faalogo uma i i. Ae a matou matau atu, e pei o lea ua e agai 

e faatonu le Fofoga Fetalai. E le matagofie le mea lena i le faafofoga a le 

Maota. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  Lau Afioga i le Fofoga Fetalai, o lea ua uma le vaega 

lea o le faatupu manatu. 

 

  FOFOGA FETALAI:  Ia se i fai atu lava se tala a le Nofoa lau Afioga i 

le Taitai o le Itu Agai. 

  O mea lava nei ou te apaapa atu ai lava i a outou le aumatutua o le 

Palemene. Aua a oo foi ina faasagatonu le Nofoa, ona faapea lea i se isi 

tulaga ua leai se faaaloalo atu. O le mea lea, e i ai le agaga e pei ona fautua 

atu le Nofoa, ia tatou talanoa i le Tulafono e pei ua i ai nei. O lea foi ua 

manino lau saunoaga i se vaega o le Tulafono lea tatou te talanoaina, pe afai 

ua aafia ai le saini a Le Ao o le Malo. A o nisi tulaga ua faalauaitele ua aafia 

atu ai ma le Palemene, o le mea lena o lea na ou apaapa atu ai. Ia tau lilifa 

mai lau saunoaga i le Tulafono. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  Ua uma foi le vaega lea, ae o le a ou agai atu i le… 

 

  FOFOGA FETALAI:  Ia se i onosai mai le sui usufono se i tulai mai le 

Afioga i le Palemia. 

 

  Afioga Hon Fiame Naomi Mataafa (Palemia):  Ae le i see ese atu le 

Taitai o le Itu Agai i le mataupu lea e pei ua tau felautoai ai ma le Nofoa, o 

le tatou Fonotaga lea e fai nei, o le Fonotaga o lo o faasolo i le tologa mai o 

le valaauina aloaia o Fono a le Palemene, e le faapea o se fono fou. O lea e 

silafia na tolopo le tatou Fonotaga ona o le vavao. O mea lava ia e 

faamalamalama lau Afioga, e i ai foi le popolega i te i ua atagia mai i se 

saunoaga a le Taitai o le Itu Agai ua tatou le amanaia Le Ao o le Malo. A ia 

manino le tulaga lena i le tatou Fono lea e faasolo nei. 

 

  FOFOGA FETALAI:  Ia masalo o lea ua manino lau Afioga i le Taitai o 

le Itu Agai, o lea ua saunoa manino le Afioga i le Palemia. O le mea lava lea 

na ou fai atu ai, ia faaeteete pea lo tatou soona sausaunoa i mea ua tuanai. E 

le o agai foi se fuafuaga o le tatou Fono lenei, e pei ona saunoa le Palemia, 

o le faasologa o tatou Fono masani e pei ona tuua mai ia Mati.  

  O le agaga lena, ae faaauau mai le saunoaga ma agai tonu i le tatou 

Tulafono. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  Lau Afioga o le Fuaiupu 12… 

 

  FOFOGA FETALAI:  Ia o le isi foi lea au fesoasoani i lau Afioga i le 

Taitai o le Itu Agai, e le i oo i le taimi e auiliili ai le Tulafono. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  O lea e agai atu e faamanino vaega ia ou te talanoa ai. 

 

  FOFOGA FETALAI:  Ua fai si ou leva i le Maota ae e te le o silafia le 

tulaga lea, aua le auiliilia le tatou Tulafono, lauga faalauaitele. 

 

  Susuga Hon TUILAEPA FATIALOFA AUELUA SAILELE 

MALIELEGAOI:  O tatou tagata faigaluega, o le isi lea vaega o lea e sau i 

totonu i i, o lea e agai i ai manatu. O le a ou le toe taua atu la fuaiupu. E ala 

ona ou taua fuaiupu, ina ia malamalama le tatou Maota.  

  Ou te fia malamalama i le suiga lea ua i ai le isi teuteuga lea, o le suiga o 

le upu faigaluega, i le upu aufaigaluega. E mafai lava ona se i toe agai i ai e 

aumai se faamatalaga ma se faamaninoga mai le Minisita. E taua lava le itu 

lea, ona o le matou tilotilo i le Tulafono ma avatu ai manatu e ono fesoasoani 

foi i le lauliliuina e le tatou Komiti.  

  O le manatu faatupu manatu i le tulaga lea o le faatulagaga o totogi. E i ai 

le vaega lea e taua ai le faatulagaga o totogi, e tatau ona equal value i le faa-

Peretania, ma le galuega o lo o fai, pe o le a lava le eseese o tagata, aemaise 

o tina ma tamaitai, ae faavae i luga o le equal value, o lona uiga e base i luga 

o le value judgement, o le value judgement o le mea e taumate. Ua ala ona 

ou taua le tulaga lea, o lea e i ai le tatou Komiti Faapitoa e faatulaga totogi, 

e faavae i luga o le faatulagaga o galuega. O lea la e i ai le tulaga faapena i 

le faatulagaga o totogi. A o le mataupu lea e agai mai e faavae i luga o le 

value judgement, e i ai lava si ou popolega i ina, se i tali mai le Minisita e 

faamalamalama. E i ai le tatou Salary Tribunal mo le Malo lea, e faatulaga 

ai totogi, e aofia ai ma sitepu e laa ai i luga le tagata faigaluega, ma e faavae 

i luga o lipoti tusitusia o le lelei faatino o le latou galuega i le tausaga.  

  E i ai le vaega lea o livi, o lea e laga i i o mea nei o livi, o lea ua atagia mai 

i le teuteuga, ua taofi ai livi o tagata e galulue faavaitaimi, part timers o ofisa. 

O lea e mafuli i fanau o lo o aooga mo faailoga ma galulue pea. O se 

faatosina lea e uunaia ai i latou o lo o galulue, toe faasaga e fai sou faailoga, 

aemaise aso nei ua faaaoga le internet e faaleleia atili ai le malamalama o i 

latou o le aufaigaluega. O lea la i le Tulafono tuai, sa maua lava o latou livi, 

se i toe tilotilo ane lava i ai i le tulaga lea. O le fautuaga, ae afai lava o le 

finagalo lea, ia e leai so matou leo. A o le Ofisa na amatamea i le mea lea, o 

le Ofisa lea sa i lalo o lau vaaiga, sa logoina ai au i le tulaga lea e taua, o le 

Ofisa o le Loia sili, ina ia lava loia e talenia e tautua i le Maota lenei. 

  Lau Afioga, ma le vaega mulimuli, o le itu lea ua soloia ai le Tulafono 

Faatonutonu. Ou te faafesili, o le a le mea ua soloia ai le Tulafono, Tulafono 

ia Regulation, po o Tulafono Faatonutonu. Aisea? Lau Afioga i le Fofoga 

Fetalai, o lea e aumai i le Tulafono Autu, o lea ua faatino ai isi mea, o lea e 

aumai i le Tulafono Faatonutonu, a o la e ua leai isi mea e aoga. A o lea e 

manino, e atu-fa ituaiga Tulafono o lo o faavae ai lo tatou Malo.  

  O le Tulafono muamua maualuga, o le Tulafono Faavae lea, o le Tualafono 

maualuga lea e fuafua uma lava i ai Tulafono. O le Tulafono lona lua, o le 

Tulafono Autu, o lea e faalupe o le Principal Act. E faatino ai aiaiga lautetele 

o lea e faatonu mai i le Faavae. 

  Ma le Tulafono lona tolu, o Tulafono Faatonutonu, po o Regulations. O 

Regulations, o le avanoa lea e tuu atu i le Kapeneta, e mafai ai ona faia e 

latou Tulafono Faatonutonu, e faafaigofie ai ona faatino a latou galuega. E 

faigata pe afai e le o mafai ona faatagaina i lalo o le Principal Act, ona 

seiloga e fono le Palemene, ona faatoa mafai lea. Ae i ai taimi, e matua 

manaomia ai e le Kapeneta le faatinoga o galuega ona o tulaga le maalofia. 

O lea la e faaavanoa ai e le Tulafono Autu po o le Principal Act, le avanoa i 

le Malo e mafai ai ona fai Regulations, Tulafono Faatonutonu, e fesoasoani 

ai, ae a oo i le taimi e fono ai le Palemene, ona table loa lea i i…O se 

faautautaga tatau taua tele lea, e faafaigofie, o lea ou te fesoasoani atu i le 

Palemia ma le Kapeneta, e faigofie ai ona tapatapa i le malosi, e faatoa mafai 

ona avatu e le Palemene, pe afai lea o lea e i totonu uma mea ia o le Tulafono 

Autu po o le Prinicipal Act.  

  O le ala lea na ala ai ona fai mea o Tulafono Faatonutonu, o le fesoasoani 

atu i le Malo o lo o tu i le foe, e apaapa i ai. Mo se faataitaiga foi lea tau lata 

mai e faigofie ona malamalama, e pei o le mea lea o le le lava o tupe na 

faatatauina, o lea e i ai le avanoa e faaaoga ai e le Kapeneta, ia tupe ia, lea e 

masani ona tau o tupe e le faatagaina, ae aumai mulimuli. O se tuualalo, o 

manatu faatupu manatu. 

  Ia ma le vaega lona fa, o rules, o Tulafono faasinoala. E fa ituaiga Tulafono 

ia e faafoe ai lo tatou Malo, ae afai e taofi Tulafono Faatonutonu, ua noatia 

le saolotoga i le Kapeneta e faatino ai galuega lelei, i luga o le latou pule e 

fai ai Tulafono Faatonutonu. Lau Afioga i le Fofoga Fetalai, a e puepue maia 

lo matou tutulai atu, o lea matou te tutulai atu i le agaga lelei, e le o se agaga 

leaga. 

  Ia, ua uma lou sao, o le sao lea o le sui usufono o Lepa, o lea ua ou tu atu 

ou te lauga faa-sui usufono o Lepa. 

  FOFOGA FETALAI:  Ia malo saunoa. O le mea sili foi o lea ua agai mai 

i fafo le saunoaga a le sui usufono mai Lepa, malo faafetai, o lea foi ua 

faafogafoga ma le totoa le Faigamalo i le fautuaga ua tuuina mai, aemaise 

foi o nisi o faagasologa o tatou Tulafono. E i ai se taimi tali mai foi le Afioga 

i le Minisita ma le Palemia ma le Kapeneta, e tusa o lea tulaga ua e laga.  

  O le avanoa lenei mo se tasi o sui usufono. Oi, o lea ua vaai atu ua sosoo 

mai le Taitai ma le Sui Taitai. 

  Lau Afioga i le Sui Taitai o le sui usufono mamalu mai Anoamaa Nu 2. 

 

  Tofa Hon LAUOFO FONOTOE NUAFESILI PIERRE LAUOFO 

(Anoamaa 2):  Faafetai i lau Afioga i le Fofoga Fetalai mo le avanoa. E 

manatu e lelei ia le soosoo atu o si o matou Itu nei e molimoli atu nai 

motugaafa, aua foi le Teuteuga o lenei Tulafono Tau Faaofi.  

  E muamua lava ona faatalofa atu i lau Afioga faapea foi le Afioga i le 

Palemia ma le Sui Palemia, Aiga Kapeneta ma le la Itu o le Malu. Ia, e faapea 

foi i lenei Itu o le Maota o lo o agaia le tatou Malo.  

  O lea ua manatu ua tea i lagi le fetu taimatagi i lenei taeao, faafetai ua tatou 

i ai faatasi ma lau Afioga i le taulaga e pei ona molia. Ua maea foi ona e 

paepae paia o le atunuu, e afua mai i le Faleniusa seia paia le Faletapaau. 

Ona manatu lea, o le a faataalolo paia ia, o sa ma faiga o le a le toe oo i ai se 

leo o lenei usugafono.  

  A o le Tulafono Tau Faaofi e pei ona faataoto mai i le Laulau-a-Fono, e 

manatu e amata atu sa matou motugaafa e faapea, o le faigata i le tulaga o le 

lalolagi ma le soifuaga ua tatou i ai i le tele o luitau o feagai ma i tatou, 

aemaise lava luitau malolosi ia e lua o le faamai, e pei ona silafia ua feagai 

nei ma le lalolagi. E le gata i lea ae faapea foi suiga o le tau ua aafia ai 

atunuu, aemaise foi si o tatou atunuu laititi. E manatu la lou sui usufono, ua 

suia ai le tulaga o le soifuaga sa masani mai ai, aemaise lava le faamai, i 

tulaga sa masani mai ai. Ma i lau la matau, e faatuputupulaia pea suiga fou 

o le soifuaga i le agai atu i le lumanai.  

  Ma o le taua lea o lenei Tulafono i lau matau, ona e tatau ona fausia a tatou 

Tulafono ia talafeagai ma le taimi ua tatou i ai. E tatau ona tusia a tatou 

Tulafono ina ia fetaui ma suiga o le soifuaga ua oo mai, ona o mafuaaga ia 

o lu’i malolosi ua feagai ma le lalolagi ma aafia tele ai si o tatou foi tamai 

atunuu. 

  Faafetai i lau Afioga i le Minisita i lenei Tulafono Tau Faaofi e pei ona 

lauliliuina nei e lo tatou Maota. E tele vaega taua mo le faamaninoina o le 

sootaga va lelei o tagata faigaluega ma o latou falefaigaluega, po o i latou o 

lo o galulue aua se taui, aua se lumanai manuia o aiga ma fanau. 

  O se tasi o suiga fou ua matauina e lou sui usufono ona o le faamai, o le 

tulaga lea o le faatino mai o galuega i fale, maota ma laoa, aemaise lava 

galuega faa-ofisa lea e faaaogaina ai le computer ma le internet, o telefoni 

ma isi fesootaiga faatekonolosi faaneionapo. O le tulaga lea ua tele ina 

faaaogaina e atunuu i fafo, i atunuu ua leva ona salalau le faamai i le 

community. E pei la o si o tatou atunuu e le i leva ona salalau le faamai i 

totonu o le community, a o lea ua matauina ona o lea ou te iloa, e i ai nai 

tagata o lo o galulue mai o latou maota ma laoa i le taimi nei, e le toatele e 

toaitiiti. Masalo ona o lea lava e le i oo i se tulaga foi lea ua matuai aafia tele 

lo tatou atunuu ma faatoateleina tagata e aafia i le faamai. 

  A o le tulaga lea e pei ua afea i se tala i lenei taeao, ona ua matauina e le o 

i ai se vaega faapitoa i le Tulafono Tau Faaofi mo ia foi ituaiga tulaga ua 

tulai mai i lenei vaitau ona o le faamai, o le galulue mai lea i maota ma laoa 

e faaaoga ai tekonolosi faaneionapo. Atonu o lea o lo o aofia ai i tulaga 

lautetele ma faaupuga lautetele o le Tulafono, a o le tulaga lava ia faapitoa i 

latou nei, o lo o matauina i lou taofi, e le o afea i totonu o le tatou Tulafono.  

  O se mataupu faatupu manatu, e silasila i ai le Komiti i le taimi e faasee atu 

ai le tatou Tulafono Tau Faaofi, mo lona iloiloina e le Komiti Faa-Palemene, 

aua e le taugofie le totogi, o le totogi o tulaga faa-initaneti ma telefoni ma 

tulaga faapena, ma le faatauina o computer e galulue mai ai i fale, aemaise 

lava i tulaga o galuega e faaaoga le galuega foi lea e tau mo service. E le 

aofia ai galuega tetele faufale, o le fausiaina o fale, ma tulaga o le faaaogaina 

o masini tetele. Ae pei e faapena se manatu i le taimi nei, ona e taua foi le 

puipuia o latou aiatatau, aua o faiga faapena, e le toe mafai ona faatino ai 

faiga o lo o fai e tatou Falefaigaluega. E usu i le taeao saini le api, manava i 

le afiafi saini le api, o tulaga faapena, e le mafai ona toe faatino pe a galue 

mai i le maota po o le laoa foi o lo o nofo ai. O lona uiga, o aiatatau taua ia 

e manatu e tatau ona silasila i ai le tatou Komiti Faa-Palemene. 

  O le afea i le saunoaga a le Afioga i le Taitai o le Itu Agai le tulaga lea o le 

tofiaina o sui auai i le Fono Aoao faa-Tafatolu. E le toe tele se upu i lena 

tulaga o lea ua maea ona saunoa i ai le Taitai o le Itu Agai, o le sui usufono 

mai Lepa. Ae pei o upu ia o lea ua matauina ua suia e le Tulafono, ua 

taatiaese upu ia, tofia e Le Ao o le Malo i luga o le fautuaga a le Kapeneta, 

ae ua aumai upu ia, ua nominate, pe ua filifilia e Faalapotopotoga, ae 

faamaonia e le Kapeneta. Ia se i silasila ane le tatou Komiti i le taimi e 

lauliliuina ai le Tulafono lea, ma lea vaega o le Tulafono. Ona e pei o tulaga 

aloaia ia, fai mai tusi tofiga a Le Ao o le Malo, ona aloaia ai lea o tofiga 

faapenei. Ua ou taua le tulaga lenei, ona ou te toe oo atu i ai i se taimi i le isi 

vaega o le Tulafono. 

  O galuega faavaitaimi, faafetai. O lea ua matauina o lea ua aumai i lalo o 

le tatou Tulafono se teuteuga fou mo le fausiaina o taiala e faavae ai tuutuuga 

mo le filifilia o tagata mo galuega faavaitaimi, i lalo o se feagaiga faava-o-

Malo. E tasi lea tulaga taua, e faafetai i lau Afioga i le Minisita o lea ua 

aumai i totonu le vaega lea, e aumai ai i lalo o le faamalumaluga o le 

Tulafono. Ia silasila i ai le Matagaluega faapea foi lau Afioga i le Minisita 

ma le Kapeneta. E talitonu o le feagaiga faava-o-Malo lea e mafua ai lenei 

teuteuga, o le feagaiga foi lea e taua o le PACER Plus. O lea ua leva ona 

faatalanoa mai, ma ua maea foi ona sainia i le va o le Malo o Niu Sila, 

Ausetalia ma isi atunuu o le Pasefika, e aofia ai ma tatou i Samoa nei, lea o 

lo o mafua ai ona mafai ona faatino le polokalame lea, o tagata e galulue 

faavaitaimi i atunuu i fafo.  

  Ma o lo o matauina, i le amataga mai ma le fuafuaina o lenei polokalame, 

e pei e aumai e le Malo o Niu Sila ma Ausetalia le upu foi lea o le unskilled 

labour. E pei o i latou foi ia e leai ni matata faapitoa, ae maua ai le avanoa i 

i i galuega faapea e galulue ai i fafo aua se manuia o aiga ma fanau, aemaise 

foi Ekalesia ma a latou foi fuafuaga, aua e i ai nisi Ekalesia o lo o ave ai a 

latou sui i polokalame faapenei. 

  E lua la vaega ia ou te matauina i lalo o le polokalame lea. E pei e i ai 

kamupani a Niu Sila ma Ausetalaia ua i ai lava a latou agent i Samoa nei po 

o a latou paaga, po o sooupu. O latou la ia e feutagai, ia e faamaopopo lava 

i inei. E masalo o le polokalame po o le vaega lea o lo o tulai mai i se tulaga 

lelei ma ua lausilafia foi e le atunuu ma le Maota, le polokalame lea mai tua 

i le afioaga o Poutasi, e faauluulu i le afioga ia Tuatagaloa Sefo. Ma o se 

polokalame lelei. 

  Ma o le eseesega o mea ia e taumafai atu ai se tala, o polokalame ia o lo o 

faafoe mai e afioaga ma itumalo, e ese le pulea lelei o tagata faigaluega ia e 

galulue i fafo. Ae i ai la le isi vaega i isi kamupani e leai ni latou agent i 

Samoa, e pei la o i latou ia e faasee mai i lalo i le Matagaluega, ia e manatu 

alofa foi i le toaitiiti o le aufaigaluega, o i latou la ia e faasalalauina ia avanoa 

nei, ia e so o se isi lava e avanoa e agavaa e apalai ai. O i la e pei e alafia atu 

ai le tele o isi foi au faaletonu ia e tau matau atu i luga o facebook ma 

upegatafailagi, o lo o sau ai isi tala i mea o amio le pulega foi e faatino e nisi 

i fafo. E pei o tulaga la ia, i lou talitonuga, e faafetai e aumai i lalo o 

faamalumaluga o le Tulafono ma le Matagaluega, ae ia faamalosiau pea ia 

polokalame ia i afioga ma itumalo, agents ia e i tua, aua o i latou ia e maua 

ai tulaga… O i latou ia e silafia lelei tagata ia e ave, o la e mafuta i totonu o 

nuu ma afioaga, mafuta lelei ma malamalama lelei i tagata nei. E oo foi i 

faifeau o lo o faia a latou tusi e molimau ai le amiolelei o tagata nei.  

  O le taua o le mataupu lenei, ona ua matauina le faatupulaia o tatou tupe 

foi lea faamomoli mai fafo, e auala mai i le tulaga o galuega nei, po o le 

remittance ia e maua mai e le tatou atunuu, e fesoasoani tele i le tatou 

tamaoaiga, ae manuia ai lava nai aiga ia o lo o galulue ai o latou alo ma fanau 

i lenei polokalame. 

  O lou la taofi, e le tatau ona faamutaina le polokalame lea i le taimi nei, e 

tatau ona faatalatalanoa se auala e faaauau ai pea i se tulaga faifuafua, ae ia 

faaleleia atili vaega o lo o tulai mai ai faafitauli. Aua o lea ua ou matau atu, 

e pei o se faaaliga mai le Malo o Ausetalia, e le toe umi le polokalame lenei 

ona faamutaina loa lea. O lea ua i ai le isi polokalame fou lea ua ou vaai atu 

lea e pei ua aumai i luma ua taua o le Pacific Engagement Visa. O le 

polokalame fou lea, e pei e tai tutusa ma le tatou Quota foi lea e agai i Niu 

Sila, po o le polokalame lea e fai ai le se’i e pei ona silafia. E pei o se 

polokalame faapena lea ua manatu Ausetalia o le a faasee i ai, e pei e foliga 

mai o le a faamuta le polokalame lea o le au piki, le tauga faigofie e pei o 

lea e taua e le toatele o i tatou.  

  E pei o le vaega lea, se i silasila lau Afioga i le Minisita i le vaega lea. Afai 

foi o se polokalame fou lea ua faaataata mai, ia se i tautuana i le taimi o 

feutagaiga, ina ia i ai se tulaga faafaigofie i nisi vaega ina ia manuia ai o 

tatou tagata, ma maua ai ma faateleina avanoa e malaga atu ai i fafo ma 

galulue i fafo. 

  Lau Afioga i le Minisita ma lau Afioga i le Fofoga Fetalai, ia o lea ua aumai 

o le tatou totogi maualalo pe o le minimum wage o le a fai ma toe iloilo tai 

lua tausaga. Ia faafetai o se tulaga lelei foi lea e lelei lava foi le fai ma toe 

tilotilo i ai, ma toe iloilo le minimum wage po o talafeagai mai i lena taimi i 

lea taimi. Aua e fai fuafua tulaga o totogi maualalo, e fua i le kamupani ma 

latou foi ia private sector ma le vasega o le aufaipisinisi, ina ne i maualuga 

tele foi le gafatia e latou ia le maualuga tele o totogi. Ae a maualalo foi, ua 

le talafeagai foi ma le galuega la e faatino e le tagata faigaluega. Ae silasila 

lelei i ai lau Afioga i le tulaga lea, ona e tasi lea mafuaaga e faaletonu ai 

pisinisi i isi atunuu. Tasi lea mafuaaga e faaletonu ai fale i’a la e i Tutuila, o 

le minimum wage a Amerika ua aafia ai.  

  Ia tau ina faapena se manatu pe faatupu manatu. A o le vaega lea i le 

minimum wage, o lea e faatumauina le faaaliga o le minimum wage e 

faasalalauina i se poloaiga e sainia e Le Ao Mamalu o Le Malo i luga o le 

fautuaga a le Kapeneta. O lea la e taofi i i le vaega lea o le Poloaiga a Le Ao 

o le Malo e faasalalau ai le minimum wage, a o lea ua aveese mai lalo o le 

tofiaina o sui auai i totonu o le Tripartite Forum e pei ona taua. Ia se i silasila 

la, o lea ua ou vaai atu, ae i se taimi aumai se saunoaga faamalamalama a 

lau Afioga, po o le a le mea ua eseese ai la, ua aveese mai o, a o lea e tumau 

i i le saini ma le poloaiga a Le Ao o Le Malo. E pei o le vaega lena ua 

matauina e lou sui usufono o lo o i ai sina feteenaiga i le va lea. Ae lelei lava 

i lau lava fautuaga ma lou manatu o lenei sui usufono, e lelei lava le tuu pea 

i ai o si toeaina Le Ao o Le Malo e saini a tatou poloaiga ma tusi tofiga. 

  O galuega e fai i aso Sa. O lea e pei e foliga mai i lau faitau atu i le Tulafono 

Tau Faaofi, e tatala lava galuega i aso Sa. Ae o se manatu o lenei usugafono, 

i lou taofi, e lelei le faamaioio o ituaiga galuega e faataga i le aso Sa ma 

galuega e le mafai ona faatino i aso Sa, ona e i ai lava galuega e le mafai ona 

taofia, e tatau ona faatino i le aso Sa. O le faataitaiga o le soifua maloloina, 

o le tatou falemai. E tatau lava ona faigaluega le au fomai ma tatou 

tausisoifua, e i ai foi ma isi, masalo po o le eletise ma le vaega lea o le suavai. 

A o le tele o isi galuega, e i ai lou lava talitonuga e tatau ona tapu, faamamalu 

pea le tatou Aso Sa e pei ona tatou masani mai ai. 

  O aso malolo faaletausaga, ia o lea ua aumai le avanoa e tatau ona… 

  FOFOGA FETALAI:  Ia, e talu ai ona o lea ua tatou taunuu i le taimi o le 

tatou malologa masani o le taeao mo Aso Faraile, o lea ou te vaelupeina ai 

le saunoaga a le sui usufono mamalu. O le a maua le avanoa e toe faaauau 

ai lau saunoaga pe a tatou taliu mai i le malologa. 

  E manatu le Nofoa o le toatele o le tatou Maota o lo o feagai ma le anapogi, 

peitai o le a le noatia ai isi sui usufono mo le tatou taumafataga o le taeao ua 

maea tapena. Ae ua tapena e le tatou Ofisa le taumafataga o le aoauli e tatala 

ai le anapogi mo le toatele o le Palemene pe a tatou tolopo i le itula e 12 i le 

aoauli. 

  O lea ou te faasilasila atu ai o le a faataatiaese Taualumaga a le Fono Aoao 

Faitulafono mo lana malologa masani o le taeao. 

 

 

  Na faataatiaese Taualumaga a le Fono Aoao Faitulafono mo lana 

malologa masani i le itula e 10:31 i le taeao ma toe amatalia i le itula e 

11:05 i le taeao. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono. 

  E i ai le talitonuga ua maea paleauau le taliga o le sua i le mamalu o le tatou 

Maota, ua maua foi se faasiligamalosi e faaauau ai le tatou galuega.  

  E faataatiaese a tatou Taualumaga mo le malologa o le taeao o lo o saunoa 

le Sui Taitai o le Itu Agai, le sui usufono mo Anoamaa Nu.2. Ou te tapa le 

sui usufono e tulai mai e faaauau le saunoaga. 

 

  Tofa Hon LAUOFO FONOTOE NUAFESILI PIERRE LAUOFO:  

Faafetai i lau Afioga i le Fofoga Fetalai o le Maota, faafetai foi mo le 

taligasua a le Maota, ua saoialo le taumafataga, ua maua foi se 

faasiligamalosi e Afioga i sui usufono mamalu nei e faaauau ai le tatou 

galuega, ia faapena ona agalelei pea le Atua i lau Afioga ma le ofisa. 

  E tatou te malolo ua oo mai se manatu i aso malolo faaletausaga. O lea e 

matau atu o se faiga fou a faapea e finagalo le tagata faigaluega e le avea aso 

malolo faaletausaga, ona totogi lea ae faaauau pea ona galue. Afai la e 20 

aso malolo o le tausaga, ua mafai la ma agavaa ona talosaga i le 

falefaigaluega e totogi atu le 20 aso faigaluega, ae faaauau pea ona galue i 

le 20 aso lena ma toe maua ai foi le totogi. 

  Ia, o se manatu lau Afioga i le Minisita, e pei o le agaga na faavae ai mea 

nei o aso malolo faaletausaga, ina ia maua se taimi e malolo ai le tagata ma 

faamalolo ai le tino. O lona uiga e fesootai ma le soifua maloloina lelei ina 

ia le gata e taua le totogi, ae faataua foi ma le soifua maloloina lelei o le 

tagata faigaluega, e maua ai ona aso malolo i tausaga taitasi e faamalolo ai 

le tino ma le mafaufau, ae agai i nisi vaega e faafiafia ai le olaga. 

  E faaauau se tautalaga i le tulaga ua faatulafonoina le tausaga e mafai ai 

ona faigaluega se talavou. E pei ona faataoto mai e 16 tausaga o le tausaga 

lea e agavaa ai le tagata e amata ona faigaluega, ae mafai foi ona galue se 

tasi ua ausia le 13 tausaga e agai atu i le 16 tausaga le matua i galuega mama, 

ma o lo o ua faamatalaina mai le uiga o lea upu galuega mama.  

  O se fautuaga, a o se fesili lau Afioga i le Minisita, i se faamalamalamaga 

o le tulaga lea, pe aisea ua tuu ai i le 13 tausaga? Aua e pei o le matau ma le 

agaga o lou sui usufono, ua talavou tele le 13 tausaga e amata se galuega, 

tusa lava foi po o galuega mama. Ona e i ai le agaga o lou sui usufono, 

faataua le polokalame a le Matagaluega o Aoga ina ia uunaia o tatou alo ma 

fanau e faaauau le aoga. Manaia le tausaga lea e aumai o le 16, a ia uunaia 

pea tamaiti e o i le aoga ina ia atamamai, o le lumanai o aiga, aemaise le 

tatou atunuu. O le tulaga lena e pei ona avatu ai se manatu i tausaga ua 

faatulagaina e le Tulafono lenei e mafai ai ona faigaluega talavou.  

  E faaiu se manatu lau Afioga i le Fofoga Fetalai, pemita faigaluega. E tasi 

lenei mataupu e tele ai faafitauli i le tele o tausaga ona o tagata, o le tele o 

isi tagata mai fafo e omai foi lea pei e omai i ni pemita tafafao mai ae iu ae 

ua faigaluega, ae le iloa pe faapefea ona maua le avanoa e faigaluega ai, le 

talosagaina o mea nei o pemita faigaluega. A o le tulaga pei ona matauina 

lau Afioga i le Minisita, o le Teuteuga lea ua i ai, ua faasee ese mai le faiga 

o le faaiuga o le talosaga mo se pemita faigaluega. Ia manatua foi o pemita 

faigaluega o tagata mai fafo, e le o ni tagatanuu a tatou i Samoa. Ua faasee 

ese mai i le iloiloina o talosaga ma le tuuina atu o pemita mai le Minisita ae 

tuu atu i le Faauluuluga o le Matagaluega po o le Ofisa Sili o Pulega. O lea 

ua tuu sao e le Ofisa Sili o Pulega le faiga o le faaiuga ma le tuuina atu o le 

pemita, a o le talosaga, e tuuina atu i le Minisita. 

  I le Tulafono la i lau faitau, e le o taoto mai se fesootaiga a le Minisita ma 

le CEO. E ave le talosaga i le Minisita, a o le faaiuga e fai e le CEO ma le 

tuuina atu o le pemita. O le Tulafono tuai pei ona i ai i le taimi nei, e tuusao 

le talosaga i le Minisita, fai e le Minisita le faaiuga, e tuuina atu e le Minisita 

le pemita. Se i silasila ane lau Afioga i lea tulaga, ma ou te tapa sina 

faamalamalamaga i se taimi e te saunoa faamalamalama ai foi i mataupu 

laga i le tulaga lea ua faataoto mai ai po o le a le mafuaaga ua eseese ai 

faapea mea ia, i le faiga fou la lea ua tulai mai ai. 

  Ia pei o le tulaga lena ua fesiligia ai lau Afioga i le Minisita mo sau 

fesoasoani e faamalamalama ia mataupu. 

  Lau Afioga i le Fofoga Fetalai, seu ia i fanua le sa o lenei itumalo. Faafetai 

mo le avanoa. Ia manuia le Fono manuia foi lenei weekend o le a tatou alo 

atu i ai. 

 

  FOFOGA FETALAI:  Ua faamalo saunoa i lau Afioga i le sui usufono 

mamalu mai Anoamaa Nu.2, a o lau Afioga foi i le Sui Taitai o le Itu Agai. 

Malo faasoa. Ae ou te talitonu foi o lea ua mafatotoga foi i le faafofoga mai 

a le Minisita ma le Matagaluega aua foi lenei Tulafono Tau Faaofi ua 

talanoaina e le Maota. O le mea lea, malo faafetai. 

  Ia, o le avanoa lenei o se tasi o sui usufono mamalu. Ia, o lea ua matau atu 

o lea ua sauni mai le sui usufono mamalu mai Satupaitea, Honorable Lautafi. 

Ia, o lou avanoa lenei. 

 

  Afioga Hon LAUTAFI FIO SELAFI PURCELL (Satupaitea):  Faafetai 

i lau Afioga i le Fofoga Fetalai. Ia, a o le i faia foi se tala a le sui usufono 

nei, e faapea ona faatulou i le pau o le tatou Maota nei, i le afio o lau Afioga 

faapea foi le Afioga i le Palemia ma le Kapeneta ma lena Itu. Ia, tuu mai foi 

i lenei Itu, i le Taitai o le Itu Agai ma le Sui Taitai faapea foi sui usufono 

mamalu o le Vaega nei o lo o agaia le tatou Malo.  

  E faatalofa atu foi i le tapuaiga a si o tatou atunuu. Faamalo le tauatai, 

faamalo le onosai i lenei foi vaitau i le tele o luitau o feagai ma i tatou, ae 

tuu pea lo tatou faamoemoe i le Atua na te taitaia lo tatou sa i lenei tausaga 

i le agai i luma. 

  Ou te tulai atu lau Afioga i le Fofoga Fetalai se i fai se sao o lenei foi sui 

usufono i le Tulafono Toe Teuteu lea ua i luma nei o le Palemene. Pei sa fai 

atu sau tala i le aso sa tatou faatasi ai, sa amatamea le Tulafono lenei i 

teuteuga i lalo i le taimi o ou i ai. Ma o le Tulafono sa faamoemoe i ai le 

faigamalo lenei ina ia teuteu i le agai i luma. O le tulaga sa aliali mai, ua fai 

si faatuatuai o le tatou Tulafono sa i ai, pe a fuafua i le agai ma le mea ua 

agai i ai le lalolagi i mea nei o galuega ma va o tagata faigaluega ma i latou 

e ana galuega. Ua fai la si tuai o tatou, ae ua manaomia mai e le lalolagi lea 

tatou te i ai i totonu, tatou tuutuu atu i luma. O lea la ua i totonu foi o lena 

vaitau o le a fai, peitai ane, ua le oo le faamoemoe ia oo mai totonu i inei le 

Tulafono i le taimi lena, ona o tulaga foi o le faamai, o faiga palota ma tulaga 

faapena, lea la na avatu ai, e le i oo la i le Kapeneta le mataupu lea, lea la e 

fou i nisi o le Kapeneta sa i ai le Tulafono lenei.  

  Ou te faafetai i ai o lea ua oo mai, lea ua oo mai i totonu i i, lea la ua mafai 

loa ona tatou veloaso i ai ina ia tulai mai se Tulafono e mafai ona faaleleia 

atili ai le mea lava lenei e tau o le va o tagata faigaluega ma e ana le galuega. 

O se nuu e fia atiae, o i e amata ai lona atiae faaletamaoaiga, le va lea o le 

tagata e ana galuega ma le aufaigaluega, aua a leai ni tagata faigaluega, lona 

uiga e le agai i luma le atunuu. A i ai tagata faigaluega ae le lelei ni galuega, 

o le mea lava e tasi. Ou te faafetai la o lea ua oo mai le tatou Tulafono lenei 

tatou te tilotilo ai i le auala e sili ai ona maua le tamaoaiga o Samoa mai le 

feagaiga lea, i le va lea, le relationship lea. O le feagaiga e faataua le 

felagolagomai, faataua le trust, faataua le vafealoai, le alofa o le isi i le isi. 

E le mafai ona tasi se tagata o le feagaiga lea, e tatau lava ona lua. A 

faaletonu la se tasi o le toalua lea, o lona uiga, e leai se mea taua, leai se mea 

e maua mai i le feagaiga lea, le mea lea na agai i ai le faalapotopotoga faava-

o-Malo, International Labour Organisation, ina ia avea galuega ma tagata 

faigaluega o building blocks ia, e atiae ai le Malo. O le auga tonu lena. E 

amata mai lava la i mea laiti faapea le spirit lea ona alualu ai lava lea i luga 

tau lava i luga i faigamalo tetele a le atunuu, pe afai lava e tumau le agaga 

lea, ia felagolagomai le toalua, fesoasoani le isi i le isi, ma ia puipuia 

aiatatau, puipuia aiatatau a e faigaluega, puipuia foi aiatatau a i latou e ana 

galuega. E pei foi ona ou fai atu, o le toalua lava lea e tatau ona penefiti uma 

i le relationship lea.  

  O le taumafaiga la o le Tulafono lea ou te tilotilo atu i ai, o le tele lava o 

mea ia e tatau ona faalelei, ia o lea ua address, lea ua ou vaai atu o lea ua 

tagofia.  

  Ae i ai nai vaega lau Afioga i le Fofoga Fetalai e tatau pea ona oo i ai i lona 

aotelega, ona o lea ua uma foi ona tolaulau atu e le Taitai ma le Sui Taitai 

nisi foi o manatu sa ou tilotilo i ai, ae o le a oo atu la se manatu i le aotelega 

o le Tulafono lenei. Pe faapefea ona galue le Tulafono lenei lea ua taatia i 

luma i i. How are we going to make this law work, this Act? E le i faapea o 

le taimi muamua lea ua i ai le Tulafono lau Afioga. O lea ua toe teuteu le 

Tulafono tuai. A o le fesili sa tupu foi i lou mafaufau, e faapefea ona tatou 

mautinoa o le a aoga le Tulafono lea i mea ia tatou te mananao e fai? How 

are we going to ensure this Act is going to be effective e faatino ai mea ia 

tatou te mananao ai i lalo o le Tulafono? O se faataitaiga i lou mafaufau lau 

Afioga i le Fofoga Fetalai, o lea ua tuuina mai ia faataitaiga, ua tele lava le 

paoa, le malosiaga, o lea ua ave i lalo o le Tulafono i le Pule Sili o le 

Matagaluega aemaise foi latou nei ua taua mo inspectors. 

  A silasila i ai i malosiaga na ua i ai, ua tele lava le faamalosia, le faamalosia 

o malosiaga ia. Ae o lau fesili la, e faafefea ona tatou mautinoa e 

mulimulitaia mea nei o le Tulafono e i latou nei? E faafefea ona tatou 

mautinoa o lea e gaoioi i latou nei i lalo o le Tulafono lea? They are gonna 

perform according to the Act ma o a mea e tatau ona o tatou faia ia mautinoa 

ai o lo o tupu mea ia? Pe na ona faatu lava o le Labour Inspector, ia lea ua 

manaia, o na ua i totonu i le Tulafono ona tuu loa lea. Ae o le a le mea... e 

faapefea ona o tatou iloa o lea e gaoioi o la e fai ia gaoioiga a le inspector 

po o le CEO according to the Act. O ai nisi o o e vaai? O lava, o le uiga o 

lau tala, o lava ni resources e ave i le Matagaluega ma i latou nei e faatino ai 

le mea lea e tatou manao e fai? E faatino ai le ia latou galuega nei.  

  A silasila i ai i lisi na e sau, e fai lava si mafamafa o paoa na ua ave i ai i 

Inspectors ma le CEO. O nisi foi o faaupuga na e sau ai i ina, e faailoga fesili 

foi i lou mafaufau, pe faapefea ona o tatou mautinoa la e fai i le agaga e pei 

ona tuu mai i le Tulafono. O lea ua avea le paoa o le asiasi e mafai ai ona lau 

e fai sana suesuega i le fale, i se premises. A, ae e sau ai ma le faaupuga, at 

reasonable times. 

  O lou la manatu, o le a le mea e tau o le reasonable time? O i ai se discretion 

o le reasonable time? O i ai se mea o tusi mai ai? Reasonable time e amata 

mai i le ta o le 5:00 i le ta o le 7:00 po o le ta o le 6:00 i le ta o le 8:00, taimi 

faapena. Ae le na ona togi foi lea i ai, ia ona faitalia lea o le inspector ma 

tago ia e faavasega pe o le a le taimi e tatau ona alu ai ae aafia ai le soifua 

maloloina ma le aiatatau a le tagata lea o le a alu le Official lea a le Malo e 

suesue.  

  E tatau foi ona o tatou fesoasoani, ina ia mafai e le inspector ona fai lana 

galuega ia ona iloa o la e fai i lalo o le Tulafono. O mea la ia ou te tuualalo 

atu ai i le Minisita, se i tagai ane pe a teuteu ia tatou Tulafono foi ia lea 

Regulations, pe mafai ona tuusao i totonu, aua le tuulafoaia faapea at 

reasonable time. Tuu i ai i totonu, which are o le ta o le fia i le fia i le taimi 

faapena, ona manino lea o le faatinoga o galuega a le tagata fou a le tagata 

lea. Pe toafia foi tagata? O a foi nisi manaoga e tatau ai ona... pe fai se unit, 

se unit i totonu o le Matagaluega, e tau lava o le Labour Relation Unit e 

galulue lava latou i mea la nei ia faataunuu. O le taimi lenei lau Afioga i le 

Fofoga Fetalai, ua tele ia... aemaise lava faioloa lea ua omai i totonu o le 

atunuu. Ua tele foi le galuega la ua maua ai e nai o tatou tagata. O lau fesili, 

pe o malamalama nei tagata i Tulafono nei? Po o malamalama i le 

faafaigaluegaina o tagata aua o lea ua maioio mai i i. O lea ua sau i i ia itula, 

o konekarate e tatau ona fai ma tulaga faapena. Pe o malamalama ai la i latou 

nei? O le a foi se faiga a le tatou Matagaluega ma lau Afioga i le Minisita, 

ina ia malamalama uma tagata nei i le Tulafono lea pe a pasia. E tatau ona 

faamaioio uma mea, ia ona nofo malamalama lea. O le tele foi o nisi o tatou 

tagata nei, ia, e pei e faataga le iloa foi nei Tulafono, ae o la e lava e 

malamalama. O lou manatu la, o tatou o le Malo e iai le onus e tatau ai ona 

fai ni aoaoga, faamalamalama Tulafono, ia a toe sese loa, ia a la ua i ai le... 

o la ua uma ona avatu i ai le faamalamalamaga o Tulafono nei e galulue ai. 

Aua afai la e o pei o la e... o lona uiga e i ai lava tagata la e disadvantage i 

totonu o le Tulafono nei i lalo o le mea lea e tatou te taumafai e fai ina ia 

foia.  

  Sa paia foi i manatu o... mea ia o le faafaigaluega o tamaiti, lea ua toe pai 

lava foi i ai se leo ona e tasi lea o vaega lea e fai lava si ou popole i ai i le 

maioio o galuega nei. E moni o lea e fai mai le faamatalaga, o ai e 

determining mea na? O ai e fai mai o le galuega lea, o le galuega e le tatau 

ona tago i ai tamaiti leaga e a ma a ma a. E tatau i lou manatu ona i ai se 

faataitaiga manino, o galuega nei, e le mafai ona faigaluega ai se tamaitiiti e 

i lalo ae o le 13 tausaga, 1, 2, 3.  

  Aua e pei o mea ia e alu i ai mafaufau pe a mafaufau i galuega ia, o le 

tamaitiiti foi lea e fai le faleoloa o lona tama, ona alu ifo lea faatau suka ai i 

luma i i i le faleoloa foi lea e fesoasoani i lona tama. E pei o galuega na lea 

e alu i ai le mafaufau ae e tatou te le iloa, pe na pau na o galuega o na e 

faafaigaluega ai ia lena tamaitiiti 13 tausaga o lea e faataga i lalo i i, fai mai 

o le galuega e le aafia ai le aoga a le tamaitiiti. E tatau ona faamalosia 

galuega nei e sa sa ona faigaluega ai se tamaitiiti. O le tamaitiiti foi lea e i 

lalo ifo o le 18 faapena foi, lalo mai o le 16 e faapena. 

  I lou talitonuga e tatau ona maioio mai i lalo o tatou Regulations ia ituaiga 

galuega e le mafai ona faigaluega ai nisi. O le faaupuga lea e faapea e must 

not jeopardise the welfare, i lou mafaufau e loose tele na faaupuga. It’s a 

loose statement e mafai e tagata ona lu’i, e mafai ona challenge i le 

Faamasinoga ma mea faapena, ae tatau ona tatou tilotilo i le taimi lenei i le 

agai i luma o le tatou Tulafono lenei, amata loa ona tie things down ina ia 

aua ne i i ai ni avanoa e interpret ai e se isi i se isi lava tulaga, ae ese mai i 

le mea lea tatou te mananao i ai ona o le tatou naunau ina ia alualu i luma le 

va foi lea faigaluega o tatou tagata ma faigaluega e agai ai i luma ia lo tatou 

Malo, e agai ai i luma.  

  O lea foi sa taua ia le... e saolele ia le saunoaga i le tulaga lea i mo mea ia 

o pemita, pemita faigaluega. E na ona toe faaopoopo atu i se leo e pei o lena 

e le o gel ia vaega na e lua o le Tulafono. O na e... o lea sa saunoa i ai le sui 

Taitai, e approve e le, e tusi i le Minisita ae approve e le CEO ona ia manino 

le tatou Tulafono pe a oo i le taimi e pasia ai.  

  O konekarate lea foi ua faataga mai i i, collective contracts, atonu e fou nisi 

mea o mea nei i o tatou tagata. E o fai ia ni o latou konekarate foi lea ma 

auai i mea ia o iuni. Ioe o mea nei o iuni e pei o ni mea fou ia tatou. O lau 

tuualalo i lau Afioga i le Minisita, se i tagai lelei i auala ina ia mafai ona 

malamalama o tatou tagata, malamalama i mea nei o iuni. E pei foi lea o le 

isi i ua fia alu i le Iuni. E i ai foi ia Tulafono o iuni ia. E i ai foi latou mea e 

tatau ona align i ai ia le tagata lea e fia alu e fia join pe a fai e alu e join i o i 

se iuni ma fai ia le mea o le collective contracts ma faamalamalama lelei e i 

ai ia mea lelei e i ai foi ia mea faalelelei pe a tou o i i, ae o le latou faitalia 

lena e mafai ona o e auai i mea ia o train unions. 

  O le tatou Tulafono foi e tatau lava ona... e pei o lea sa saunoa i ai, ia align 

i mea ia e pei o le Shipping Act o isi employment foi lea legislation e tau 

mai i le tatou... ina ia malamalama uma tatou tagata o la e i ai isi Tulafono e 

le tasi, e i ai isi Tulafono e tatau ona malamalama ai foi ia ona matua o latou 

iloa lea, o le a le faaiuga e tatau ona fai e latou i le latou agai i luma.  

  O le vaega lea o le fonotaga ia sa fai ma ou alu i ai le vaega lea a le ILO, e 

faataua ia o le tafatolu lea o le National Tripartite. Ma o Samoa le isi atunuu 

e sili atu ona maualuga le tulaga o le latou faatinoga o le latou Tafatolu lea, 

le va o le tagata faigaluega, o e ana galuega ia ma le Malo ia ma latou 

taitoatolu. O lea la e vaai atu o lea ua... o le faamalosiau lava na a latou, ia 

faamalosia le latou National Tripartite body lea. O lea e oo mai i le taimi nei, 

o le matua lelei lava o le tatou vaega lea. O lea e i ai le toafa sui o iuni o 

tagata faigaluega po o representatives o workers, ia toafa ia employers, ia 

ma Taitaifono o le CEO o le MCIL ma isi CEO i totonu o le tatou Komiti 

lea. O le lelei ia o le latou galulue. O le tino lava lea ia ina ia i ai se avanoa 

e fai mai ai ni manatu, fai mai ai manatu o i latou e ana galuega ma i latou o 

le aufaigaluega, o latou representatives ia, faatasi mai ai i totonu i i ma le 

Malo, ia ona tuu mai lea i le Malo se latou fautuaga i le mea e lelei ai le agai 

i luma o le tatou galuega. 

  Ia o lea la sa taua foi e se sui usufono, e pei o lea sa aumai e le tagata ia le 

latou recommendation ia ona aumai lea endorse atu e le tatou Kapeneta. Ae 

o lea ua vaai atu ua i ai le vaega lea ua tuu mai i lalo, e mafai e le Kapeneta 

ona faamalolo nisi o sui ia, sui o le National Tripartite lea e aumai i tua o 

tagata faigaluega ma... ae ona... pe a i ai ni solitulafono misconducts na o le 

faaupuga lava lena faapena.  

  E pei ona ou fai atu lau Afioga, o le taumafaiga o le Forum lea, ina ia i ai 

se avanoa e fai mai ai manatu, e ui mai i i totonu o le Tipartite Forum lea o 

tagata faigaluega ma tagata e fausia ai ni faaiuga lelei e fai. Afai la o lea ua 

tulai mai e faamalolo e le Kapeneta, o si ou lava... e na o se popolega, te i 

foi ua faapea, o lena ua faapolokiki ia le faiga o le sailiga o sui ia. A o sui ia 

e aumai lava e tagata o le latou lava asosi, aufaigaluega ma e e ana galuega. 

O lea la ua tuu mai e mafai ona faamalolo e le Kapeneta. 

  O lou talitonuga, a i ai se process a lau Afioga i le Minisita, se process pe 

afai ua le faia tiute o se tasi o sui ia, e tatau ona i ai se process, transparent 

process e faaui mai po o lau Afioga, ia ona ave lea mai i o i le Taitaifono o 

le Komiti lea, ia ona ave lea i le Kapeneta. Ia malamalama lelei o la e 

transparent le process lea, ae i tuuaia e faapea la ua aveese le tagata, o mea 

faapena leaga o lea e tatou te vaai e fai ma tupu. E faapea o la foi ua 

faapolokiki, ae e aafia ai la le aiatatau a nai tagata nei, lea na fai foi le Forum 

lea, ina ia maua so latou avanoa e aumai se latou leo, ia aumai so latou sao 

ia aua le faagaoioiga o Tulafono a le tatou Malo. 

 

  FOFOGA FETALAI:  Ia, ua maea le taimi o le sui usufono. Faamaea mai 

le saunoaga. 

 

  Afioga Hon LAUTAFI FIO SELAFI PURCELL:  Ia o lea o le a faauma 

atu foi. Faafetai o lea ua i ai le vaega lea e faamanino ai tatou tagata foi nei 

o tatou domestic workers. E taua tele le vaega lea, e taua tele aua e tele tatou 

tagata o lea e faigaluega i lalo o le ituaiga mea lea o domestic workers e 

teufale ma mea faapena. Faafetai o lea o le a manino lelei a latou aiatatau 

ma faamanino foi aiatatau ma responsibilities a i latou o lo o faigaluega ai 

nai o tatou tagata nei, aua o le tele lava o tagata pei o... o nisi o lou aiga lea 

e sau faigaluega ia te au ae le o maua ni livi ma tulaga faapena. Faafetai o 

lea ua address foi i totonu i i. 

  Lau Afioga i le Fofoga Fetalai, ia o nai motugaafa na e fesoasoani atu ai i 

le tatou Tulafono, pei ona fai atu o se Tulafono sa amatamea mai ai le Vaega 

nei, ia, o lea ua oo mai totonu o le tatou Maota nei. Ia na pau lea o se sao o 

Satupaitea lau Afioga. Ma le faaaloalo tele. 

  FOFOGA FETALAI:  Malo faafetai i le saunoaga a lau Afioga i le sui 

usufono mamalu mai Satupaitea. Ia ou te manatu lava o lea foi ua manino le 

tatou Maota, aua o lau saunoaga foi lea o le tatou Pre-Sitting. Ia leai o lea na 

amatamea mai lena Itu i lenei Tulafono, a o lea ua faatino mai e le Afioga i 

le Minisita ma le Faigamalo o i ai nei. Malo lava faafetai. 

  Ia o se avanoa lenei mo se tasi o sui usufono mamalu. O lea lava o lo o lava 

le tatou taimi.  

  Ia, o lea ua vaai atu o lea ua fou mai le sa o le sui usufono mamalu mai 

Vaimauga 2. Ia, lau Tofa Lenatai, o lou avanoa lenei. 

 

  Tofa LENATAI VICTOR FAAFOI TAMAPUA (Vaimauga 2):  Ia, 

faamalo faafetai i lau Afioga i le Fofoga Fetalai e tusa ai foi mo le avanoa o 

lou nei sui usufono e avatu ai foi se sao o lenei itumalo. Ae muamua ona ou 

fia faatalofa atu i lau Afioga i le Fofoga Fetalai, tainane foi le afio o le 

Tamaitai Palemia, Sui Palemia ma le Vasega o le Kapeneta, tainane foi 

Minisita Lagolago.  

  Liliu mai lenei Itu o le malu, afio lau Afioga i le Taitai o le Itu Agai ma sui 

usufono o le Palemene o Samoa.  

  E faatalofa atu foi i lau susuga i le Failautusi ma le Ofisa o le tatou Fono 

Aoao, tainane foi Ofisa Sili o Pulega, Ofisa Sinia o Matagaluega ma 

Faalapotopotoga ua mafai ona tatou faatasi i lenei taeao. 

  E faatalofa atu foi i le tapuaiga a si ou itumalo o Vaimauga 2 faapea le 

tapuaiga a si o tatou atunuu o Samoa i ona tulaga faalupe. O le a le oo i ai se 

faamatalaga aua o paia lava mai le vavau e oo lava i le faavavau. 

  Lau Afioga i le Fofoga Fetalai, e muamua ona ou faafetaia foi lau Afioga 

e tusa ai foi ma le avanoa sa toe faaopoopo ai nai aso se i toe faitau ma toe 

tagatagai i le tatou Tulafono e pei ona folasia i luga o le Laulau-a-Fono, 

faamalo faafetai.  

  Ae manatu o le a fagatonu loa se manatu i le tatou Tulafono. E i ai foi le 

talitonuga e i ai nisi o vaega ua faapena ona maea ona laga e nisi o sui 

usufono o si o matou nei pito, pei ona i ai le vaega o le livi, aemaise foi le 

faatagaina o tamaiti ia e i le 13 tausaga ona faafaigaluegaina. Ia pau lava lea 

o se faaopoopoga i le vaega lea ae ou te le i oo i nisi vaega o lea ua ou tapena 

mai i ai, ia e pei o le popolega lea e i ai o le tatala o le avanoa i tamaiti ia 13 

tausaga, ua fai lava sina laiti tele i le tulaga foi lea o lea e matau e le atunuu 

ma tatou vaaia pea le toatele o tamaiti ia e faatau savali oloa i luga o le 

alatetele. Ia o le popolega mo le fanau, o le popolega foi mo i tatou ia feoai 

i luga o alatetele ne i afaina, ona tuuaia foi lea o le avetaavale po o tagata o 

lo o faapena ona faafoeina taavale i luga o le alatele.  

  O le isi o vaega i se popolega i lea vaega, ne i feteenai le tatala o le avanoa 

lea ma le Tulafono lea o le faamalosia lea o tamaiti i aoga, po o le 

Compulsory Education Act, pe mafai ona tagatagai i ai lau Afioga i le 

Minisita pe le o feteenai Tulafono ia e lua pe a faapea e tatala tamaiti ia 13 

tausaga. Ia ma maua ai foi le avanoa e alofia ai foi e nei tamaiti i excuses foi 

nei faapea, ia o le a ou alu ia e sue sau galuega e tausi ai ou matua ona 

maumau atoa ai lea o le olaga aoaoina o le fanau. Ia pei o se vaega lena e fia 

faaopoopo i lea vaega. 

  Lau Afioga i le Fofoga Fetalai, ia, o le vaega muamua e fia oo atu ai se 

faamatalaga i le vaega lea e fia manino ai lou nei sui usufono, e fia 

malamalama i lalo o le Fuaiupu 2(c)(v) po o le numera faa-Roma 5, i lou nei 

tagata, o le faitau atu i le Tulafono Autu o lo o manino, ae pei o le suiga lea 

ua aumai, o lea la ou te fia faalogo i se faamatalaga. E fesiligia foi le Afioga 

i le Minisita ma le Matagaluega pe aisea... E lua lava nai vaega, e lua lava 

nai fesili ua oo mai ia te au. O le fesili muamua, e pei ua foliga mai i lalo o 

le suiga lea, ua le tasi le Ofisa o Faamasinoga, ae pei ua lua.  

  Ia ma le lona lua, e foliga mai ua le faatuatuaina nisi o Faamasinoga i a 

latou faaiuga fai. E pei ona i ai i le vaega lea lau Afioga, e manatu o lena ua 

tagai ane lava le sui usufono i le Tulafono i le Fuaiupu 2(c)(v) e faapea; mo 

le faamatalaga o le Faamasinoga, mo le Faamasinoga Sili o Samoa, ia suia i 

upu, i se Faamasinoga e faatuatuaina ana faaiuga i totonu o Samoa. Pei o 

vaega ia e fia malamalama i ai lou nei sui usufono, pe o i ai ni faaiuga o lo 

o silafia e le Afioga i le Minisita aemaise o le Matagaluega ua faapena ona 

le faatuatuaina. 

 

  FOFOGA FETALAI:  Ou te fia fesoasoani atu i le sui usufono mamalu, 

talu ai o le tatou Tulafono Tumau lava ia o le faitauga faalua ma tatou lauga, 

e faalauaitele tatou lauga. A o Mea Taitasi e i ai se taimi ona tatou faasolo 

lea i ai.  

  E pei o le fautuaga lea i lau Afioga i le sui usufono mamalu, o le tulaga 

lena. O tatou lauga faalauaitele ma paia foi nai mea taua o Tulafono e 

fesoasoani ai i le Minisita. A o le auiliiliga, ia e pei o lena ua e silafia e i ai 

le taimi e auiliili ai tatou Tulafono. Ma le agaga faaaloalo. 

 

  Tofa LENATAI VICTOR FAAFOI TAMAPUA:  Faafetai i lau Afioga. 

E manatu o lea foi e tapena le Afioga i le Minisita e aumai foi i se taimi 

faamatala ma faamanino mai foi nisi o vaega ia, e pei o le tulaga lea o lea e 

avatu ai foi le fesili a lou nei sui usufono. Ae faafetai i lau Afioga i le Fofoga 

Fetalai. 

  O le vaega lua lau Afioga, e fia avatu ai foi se tuualalo a lou nei sui usufono 

i le tatou Tulafono i le tulaga lea i lalo o le vaega lea, o lea e faapea o 

malosiaga ia e ave i le Ofisa Sili o Pulega faapea foi le au asiasi a le Ofisa o 

Leipa. Ia o lo o i ai le vaega lea i lalo o le Fuaiupu 8 i lona teuteuga, o lo o 

faapea o le a i ai le malosiaga e mafai ona asiasi atu i nisi o private dwellings 

pei ona sau i totonu o le tatou Tulafono. A o le fesili lau Afioga, o lea e sau 

i totonu o le Tulafono, o le a faapena ona logoina le o lo o nofoia po o le 

occupier o lo o nofoia lea fale ma le fanua lea. O lata ita tuualalo i lau Afioga 

i le Minisita, ona o lo o i ai nisi private dwellings o lo o faapena ona nofo 

lisi ai tagata, e ese tagata e ana le fanua pe a faapea e i ai ni asiasiga, e i ai 

ni suesuega e fia fai, e le gata o le o lo o occupie ina, pe mafai ona logo, o le 

land owner ma le tagata e ana le fale lea. Ia pei o se vaega lea e avatu e taatia 

i autafa o lau Afioga i le Minisita. 

  I lalo lava o le Vaega lea lau Afioga Vaega 3(b)(ii) i le numera faa-Roma, 

o lo o i ai le galuega asiasi foi lea. E faamalulu atu i lau Afioga, e ala ona 

tau atu ona o lea ou te vaai atu o la e ua alu i le atoa le peni a le Afioga i le 

Minisita. Ae pei o le vaega lea o lea e fia avatu ai se tuualalo lau Afioga... 

 

  FOFOGA FETALAI:  Ou te fesoasoani atu i le sui usufono mamalu, tatou 

te o lava i tatou Tulafono Tumau. Aua e te seetia i le peni a le Minisita o la 

e ese isi mea la e faamaumau. Ae lauga faalauaitele mai, a o lou faitau mai 

(i)(o), oi ua tele le faaletonu. O le mea lea, se o oe foi o se tasi o sui usufono 

matua, lagolago mai i le tatou galuega. 

 

  Tofa LENATAI VICTOR FAAFOI TAMAPUA:  Faafetai i lau Afioga. 

E pei o se tuualalo e fia avatu i lea vaega, ia o lo o sau i lalo o le vaega lea 

le malosiaga e mafai ona tuu atu i le Ofisa Sili o Pulega i le au asiasi e latou 

te asia se apitaga, ia tusa pe... ae le i fai se maliega muamua pe le i logoina 

latou, pei o se spot check ma tulaga faapena. Ia, o lau tuualalo ona o le 

faamatalaga o lo o aumai i totonu o le Tulafono, e le o manino, ua le faapea 

mai na o le approval, ae pe o le a se finagalo, pe mafai ona fai pei o faiga foi 

ia, o se faataitaiga o le Ofisa o Leoleo, a alu se latou osofaiga, ua uma ona 

avatu le latou warrant e latou te o ma latou, se warrant tusitusia e mafai ona 

agai atu ai le vaega lea e fai ai le latou suesuega po o le latou asiasiga, ae le 

i logoina i latou e ana le apitaga o le agai atu i ai le asiasiga. 

  Ia, lau Afioga i le Fofoga Fetalai, toe tasi lava ou te talitonu o lea ua fetaui 

lava ma le tatou taimi, ma le taimi e tatala ai foi le anapogi a le toatele o le 

tatou Maota nei. Lau Afioga, o le vaega mulimuli e fia fesiligia e lou nei 

tagata, ia e le gata o lau fesili fia malamalama, ae fia avatu ai foi se faafetai 

i lau Afioga i le Minisita ma le Matagaluega i le vaega lea. Ua matauina i le 

vaega lea 20, pei o lo o tumau lava le agaga o le Tulafono Autu, ae o le toe 

faamamafa lea ua toe aumai i le teuteuga lea ua aumai, faamalo faafetai. 

Faamalo faafetai. Ona o le tulaga lea i lalo o le Vaega 20, o le faailoga tagata. 

E i ai le vaega i totonu o le vaega lea e ese le taua i lenei vaitau. O aga ia… 

Faafetai i le Alii ua aumai tonu lava le Tulafono lenei ma lenei taimi o i ai 

nai faafitauli o lo o feagai i le tulaga o lea o le a taumafai e oo atu i ai se 

faamatalaga. 

  Lau Afioga i le Minisita, e tatalo atu ma le agaga maualalo i lau Afioga i le 

Ofisa Sili o Pulega ma le tatou Matagaluega, pe mafai ona faaaoga le 

Tulafono lea, le Vaega 20 lea, o lo o sau ai i lalo pei ona i ai le lua vaiaso 

talu ai, o lea sa aumai ai foi tusi a le Matagaluega lea o Tina ma Tamaitai, 

maioio mai le aumaiga o le tusi lea i le tulaga e tatau ona i ai Komiti tau 

atinae o itumalo. I lalo la o le Vaega 20 lea o lo o manino mai ai, e leai se 

faailogatagata. O lo o manino mai ai foi i lalo o le Vaega 2 o faapea mai, 

talitonuga faaupufai. Tatou amatamea i mea lelei pei ona faataatia mai. 

 

  Afioga Hon Leota Laki Lamositele (Minisita mo Tina ma Tamaitai, 

Atinae o Nuu ma Afioaga ma Agafesootai):  Faamolemole lava lau Afioga 

i le Fofoga Fetalai… 

 

  Tofa LENATAI VICTOR FAAFOI TAMAPUA:  Ia pei o se faataitaiga 

lea lau Afioga i le Fofoga Fetalai… 

 

  FOFOGA FETALAI:  Ia se i onosai mai le sui usufono mamalu se i tuu 

atu le avanoa leaga o lea ua e taua le Matagaluega a Tina ma Tamaitai. Se i 

tulai mai lau Afioga i le Minisita. 

 

  Afioga Hon Leota Laki Lamositele:  Faamalo faafetai i lau Afioga i le 

Fofoga Fetalai. Ou te iloa e matua le aiga lava le mataupu lea ma le mea lea 

o lo o saunoa i ai le sui usufono. Atonu e i ai se taimi ona faapena lea ona 

lotea lea mataupu, e leai ma se aiga. O lea foi ou te faitau atu ai foi e le aiga 

le vaega lea ma le mea o lo o saunoa i ai. Faafetai. 

 

  FOFOGA FETALAI:  Faafetai. Ou te iloa foi o lea ua maua mai e lau 

Afioga i le sui usufono mamalu. Ia, atonu ai o nai au faatusatusaga, ae o la 

e ua saunoa le Minisita, ia e le aiga. Ia o le mea lea, faaiu maia lau saunoaga 

o lea ua… 

 

  Tofa LENATAI VICTOR FAAFOI TAMAPUA:  Faafetai i lau Afioga. 

Ae ona o lea ou te tatalo i le Minisita o Leipa, ona o le Matagaluega lea o 

lea ua resitala ai le matou Komiti, e tatau la ona faaaoga la le tatou Tulafono 

lea.  

  E pei o se tulaga lea o lea e avatu ai… 

 

  FOFOGA FETALAI:  Onosai mai se i tulai mai lau Afioga i le Minisita 

o Faatoaga. 

 

  Susuga Hon Laauli Leuatea Polataivao Fosi:  Lau Afioga i le Fofoga 

Fetalai, se ou tea ava tele i le sui usufono mamalu, o le sui usufono foi ua 

sinia i le Maota. O lau tuualalo, aua e te faalogo ia Peseta ma Leala, saunoa 

mai oe ia, o oe ia e leai lava sou tapa o Komiti ia, a o le toalua lea, o le toalua 

aupito sili lava lea ona tetee i le miliona lea la ua pisa nei.  

  O lea ua saunoa atu Leota, taatia se i i ai se taimi ona tali lea o le Minisita. 

  FOFOGA FETALAI:  Ia, ou te iloa o lea ua… lea mataupu… ma ua… 

Peseta, e i ai se mea ua? 

 

  Afioga Peseta Vaifou Tevagaena (Faasaleleaga 5):  Lau Afioga, ia, leaga 

o lea ua taua lou igoa e le Afioga i le Minisita, e tatau lava la ona ou tali atu 

i le mea lea e saunoa i ai le Minisita. 

 

  FOFOGA FETALAI:  Ia, se i saunoa maia. Ma le isi mea, se i onosai mai 

Peseta se i fai atu lau tala lea. Leaga ia manatua foi tatou Tulafono Tumau e 

te le faauilavea i le isi faauilavea, e te faauilavea la i le sui usufono lena e i 

ou autafa. O le mea lea, se malie ia, o mea lava o suaga a le vaatele e faapena. 

 

  Afioga Peseta Vaifou Tevagaena:  E pau lava lea ae ou te le i nofo i lalo, 

aua tou te taua lou igoa. Ma lou faaaloalo lava. Ioe. 

 

  FOFOGA FETALAI:  Ia faafetai. Malo. 

 

  Tofa Lealailepule Rimoni Aiafi (Faleata 3):  Lau Afioga i le Fofoga 

Fetalai… 

 

  FOFOGA FETALAI:  O le a e lauga i le Tulafono pe… 

 

  Tofa Lealailepule Rimoni Aiafi:  Ia, e leai na o lou tu lava ou te faafetai 

atu i lau Afioga mo le avanoa. 

 

  FOFOGA FETALAI:  Ia faafetai. 

 

  Tofa Lealailepule Rimoni Aiafi:  Malo i lau faatautaiga o le tatou Fono. 

Ia a o lea pei ona saunoa le Afioga i le sui usufono mamalu ia Peseta, ia ona 

o le lavea fua o le maaveave le fua, o lea lava ma te nofonofo foi, ona o le 

saunoaga a le Afioga i le sui usufono… 

 

  FOFOGA FETALAI:  Ia malilie ia, o oulua isi sui usufono matutua o le 

Maota. Ia malilie ia… E manatu ia… 

 

  Tofa Lealailepule Rimoni Aiafi:  Ona o lou manatu i lau Afioga, e ese lou 

ava i lau Afioga. Faafetai i lau Afioga, a o le mea nei o lea ou pa. Faafetai 

lava. 

 

  FOFOGA FETALAI:  Ia, faauma maia lau saunoaga, ua tele lava ona 

ua… o le mea lea lau Afioga i le sui usufono mamalu, faauma maia lau 

saunoaga. 

  Tofa LENATAI VICTOR FAAFOI TAMAPUA:  Ia faafetai i lau 

Afioga i le Fofoga o le Maota, ia, e leai ua uma foi se manatu. Pau o lea, o 

se mea e fia faasao ona o lo o faalogologo mai lou itumalo, e le taitaiina lenei 

sui usufono e se isi lava sui usufono. E pei o tulaga ia e fia faamanino atu 

ona o la e faafofoga mai si ou itumalo. O manatu lava ia e taumafai atu ai, o 

le agaga lava ia o le tatou vaa e fau faatasi tatou te galulue faatasi aua le 

manuia lautele o le tatou atunuu. 

  Ia faamanuia le Atua i taualumaga o totoe o le tatou Fonotaga, aemaise foi 

o le tapena atu i le Sapati. Faafetai mo le avanoa. 

 

  FOFOGA FETALAI:  Ia, ua faamalo saunoa i lau Afioga i le sui usufono 

mamalu mai Vaimauga Nu.2, faafetai le saunoa faatamalii, o oe foi o se tasi 

o sui usufono matua o le tatou Maota. O le mea lea, malo foi le faasoa. E ui 

lava o lea ua tatou agai atu i nisi o faamoemoega mo le tatou Tulafono, a o 

la e ua faafofoga mai le Minisita, atonu o le a i ai foi se fesoasoani mo 

mataupu na e laga.  

  Ia, o lea e matau atu ua tulalalata le tatou taimi malolo. E manatu foi, e sili 

ai le tapena o se isi tatou sui usufono mamalu pe a faapea tatou te toe foi mai 

i se isi tatou aso Fono, ona o lea ua matau atu o lea ua lata le tatou taimi 

malolo. 

  E momoli atu le faafetai a le Fofoga Fetalai i le paia o le Palemene mo lenei 

aso, ma le gasologa o a tatou taualumaga. Faamalo usufono, malo le onosai. 

A o le a foi se upu a le Nofoa ua le tautamalii i le faafofoga, ou te faamalulu 

atu. O upu lava e masani ai, e poto lava le tautai ae le atoa atu i le liu o lona 

vaa. Alolofa ma faatafea se faaletonu o le Fofoga Fetalai. 

  I lau tapuaiga Samoa i le afua mai mauga tetele seia paia se ua aupito itiiti, 

ua faamalo tapuai, ua faaiu ma le manuia le Fonotaga a lau Palemene i lenei 

aso ona o le mana o lau tapuaiga. Malo faafetai. Afai foi ua i ai se aleu o lau 

Palemene, o se upu a o se lafoga ua sopoutu, alofa ma faamagalo lau 

Palemene, ia tumau pea faamanuiaga a lo tatou Atua i lo tatou atunuu.  

  E momoli atu foi le faafetai a le Palemene i auaunaga uma o lo o tautuaina 

le tatou Maota nei, le Matagaluega o Leoleo, le Matagaluega o le Soifua 

Maloloina, le Pulega o Auaunaga Tau Tinei Mu ma Faalavelave Tutupu 

Faafuasei, 2AP ma le TV, Kamupani a le Cool Line, aemaise o le 

aufaigaluega a le Ofisa o le Fono Aoao Faitulafono, malo le tautua 

Palemene. Ia faamanuia le Atua i la outou auaunaga. 

  O toe upu a le Nofoa, ia manuia le alo atu o le Palemene mo faiga malologa 

o le faaiuga o lenei vaiaso ma le agai atu i le Sapati paia o le tatou Alii. 

  Ae tatou te le i tolopo, ou te talosaga atu i le sui usufono mo Sagaga 2 e 

saunia se tatou tatalo faaiu mo le tatou Fono. Lau Afioga i le sui usufono 

mamalu. 

 

 

  Na tolopo Taualumaga a le Fono Aoao Faitulafono i le itula e 12:00 i le 

taeao seia aulia le itula e 9:30 i le taeao o le Aso Lua, 3 o Me 2022. 


